Югары Әлки авылында модульле ашамлык кибете ачылды.

Югары Әлки авылында модульле яңа кибет ачылды. Республика программасы нигезендә төзелгән әлеге азык-төлек кибете “Эдем” җәмгыяте канаты астында халыкка хезмәт күрсәтәчәк.
Кибеттә башлыча “Әлки” кооперативында җитештерелгән ашамлыклар, ярымфабрикатлар сатылачак.
Көн суык булса да, яңа сәүдә ноктасы ачылу тантанасына халык күп җыелган иде. Район башлыгы Александр Никошин, кибетне халык үз итәр, биредәге яңа җитештерелгән сыйфатлы азык-төлекне теләп сатып алыр, дигән ышанычын белдерде.
Модульле кибет Югары Әлкидә халык соравы буенча, “Татпотребсоюз” фатыйхасы белән төзелде. Әлеге оешманың сәүдә идарәсе җитәкчесе Илдус Хатыйпов, тантанада сүз алып, республика программасы нигезендә Татарстанда узган ел шундый 16 сәүдә ноктасы ачылуын әйтеп узды.
Әлки районында хәзер биш модульле кибет эшли. Алар гадәтиләреннән шуның белән аерыла – биредә халыкка комплекслы сәүдә хезмәте күрсәтелә. Сатып алучыларга азык-төлекнең барлык төрләре диярлек тәкъдим ителәчәк дигән сүз. Иң мөһиме, кибет халык соравын һәм теләкләрен истә тотып эшләячәк, – диде “Татпотребсоюз” вәкиле.

